
Adam siwilizasiýasynyň ösen döwründe, adam tebigat gatnaşygy, tebigaty goramak, tebigy
baýlyklary almaklyk we olary rejeli peýdalanmak ýaly meseleler adamzadyň möhüm
aladalaryna öwrülýär. Bu meseleleri çözmäge ekologik bilim we terbiýe örän uly täsirini
ýetirýär. Daş-töweregi gurşap alan maddy dünýä –tebigat adamzadyň ýaşamagynyň iň
möhüm şertidir. Ol adamyň durmuşy üçin çig malyň, energiýanyň, iýmit önümleriniň, suwuň,
howanyň we beýleki maddy baýlyklaryň çeşmesidir. Şoňa görä-de hojalyk işleriniň gidişinde
adamzat jemgyýeti tebigata hemişe täsir edip durýar, ony özüniň bähbitlerine laýyklykda
özgerdýär.

Ekologiýa –organizmleriň we olaryň emele getirýän tebigy toparlanmalarynyň daşky gurşaw
bilen (şol sanda beýleki organizmler we tebigy toparlanmalar bilen) özara gatnaşyklaryny
öwrenýän ylmy pudak. Ekologiýa biologiýa ylmynyň bir bölümi hasaplanylýar. Ekologiýa
grekçe “oikos” sözünden bolup, öý, watan (janly-jandaryň ýaşaýan ýeri) diýen manyny
berýär.

Ekologik sebäpler, täsir edijiler–organizmleriň ýaşaýyş şertlerini kesgitleýän daşky tebigy
gurşawyň dürli bölegi. Olara abiotik (temperature, ýagtylyk, şöhle, çyglylyk, basyş, ýagyn,
ýel we ş.m.), biotik (janly organizmleriň biri-biri bilen arabaglanyşygynyň şekilleri) we adam
tarapynda döredilen, ýagny göze görünýän madda, adam zähmetiniň netijesiniň hadysa
görnüşli üýtgeşmeleri ýaly täsir edijiler degişlidir. Tebigaty goramak adamyň hojalyk hem-de
medeni isleglerini kanagatlandyrmak üçin zerur bolan tebigy baýlyklary ýerlikli
peýdalanmak, goramak we dikeltmek meselelerini üpjün edýän döwlet hem-de jemgyýetçilik
çäreleriniň ulgamydyr.

Dünýäniň beýleki ýurtlarynda ekologiýa ylmynda edilen açyşlar, gazanylan üstünlikler
Türkmenistanda hem bu ylmyň ösmegine getirdi. Türkmenistanda ekologiýa ylmynyň dürli
pudaklarynda gazanylan üstünlikler, ylmy açyşlar, ilkinji nobatda, ýurdumyzyň ösümlik we
haýwanat dünýäsini öwrenmek, olaryň biziň tebigy şertlerimize bolan ýöriteleşmeleriniň
syrlaryny ýüze çykarmak bilen aýrylmaz baglanyşyklydyr.

